
Kerweredd 2024



Liebe Leserinnen, liebe Leser!
Liebe Freunde der Deidesheimer Weinkerwe! 

Die Deidesheimer Weinkerwe übt auch im Jahre 2024 auf zahlreiche Besucher von nah und fern 
ihre bekannte „magische Anziehungskraft“ aus. Wir dürfen, und dies macht uns besonders stolz, 
Gäste aus dem gesamten Bundesgebiet und aus dem Ausland recht herzlich begrüßen. Aber auch die 
Deidesheimer Bürger selbst – die Pfalzkenner unter euch werden dies sicherlich bestätigen – 
verstehen es, während der Kerwezeit zu feiern. Ausgelassenheit und Frohsinn stehen zwei Wochen 
lang im Mittelpunkt des Geschehens. Ganz besonders gilt dies naturgemäß für uns Kerwebuwe.

Auch und besonders im 52. Jahr unseres Bestehens wollen wir Junggesellen in Frack und Zylinder 
mit der Kerweredd und den vorgetragenen Liedern und Trinksprüchen unseren Teil zur fröhlich - 
freien Atmosphäre unseres Weinfestes beitragen. Wir Kerwebuwe stehen schon seit Jahrzehnten für 
Lebensfreude, Freundschaft, tiefe Verwurzelung mit unserer Heimat und Freude am Kulturgut Wein 
und werden diese Werte auch in Zukunft über die Pfälzer Grenzen hinweg vertreten. 

Wir Kerwebuwe haben mit der Rede zur Eröffnung des Weinfestes einen alten Brauch wieder 
belebt, nachdem die Bürger der Stadt das Recht haben, der Obrigkeit einmal im Jahr so richtig die 
Meinung zu sagen. So manchem ist beim Hören der Kerweredd schon buchstäblich „das Lachen im 
Hals stecken geblieben“. Missstände werden aufgezeigt, Geschehnisse glossiert, aber auch so 
manches Lob verteilt. Da dem Referenten der Kerweredd zwar Straffreiheit zugesagt, diese aber 
faktisch nicht immer gewährt wurde, entschied man sich schließlich dafür, nur noch Junggesellen 
als Redner zuzulassen. Somit war garantiert, dass nicht eine ganze Familie unter etwaigen 
Repressalien zu leiden hat. 

Dieses Jahr wird das nicht ungefährliche Amt des „Kerweredners“ zum zweiten Mal von Samuel 
Groß ausgeübt.

Neben ihm sind Martin Lucas, Christian Langhauser, Julien Schaub, Julian Seckinger, Noah 
Steinrock, Lukas Metz, Lorenz Henrich, Paul Kern, Luis Wehner, Ben Buse, Daniel Klein und Felix 
Jost als „aktive Kerwebuwe“ in den Höfen und der Woigass zu eurer Unterhaltung unterwegs. Die 
drei letztgenannten haben mit Erfolg ihre „Probezeit“ absolviert und wurden am 09. August 2024 in 
den Kreis der Kerwebuwe aufgenommen.

Leider schieden Manuel Langhauser nach 17-jähriger Dienstzeit, Bastian Hock nach 9-jähriger 
Dienstzeit und Lucas Dörr nach 8-jähriger Dienstzeit nach der letzten Kerwe aus dem Kreis der 
Kerwebuwe aus. Dankbar wünschen wir ihnen viel Freude im Kreise der ehemaligen Kerwebuwe. 

Die Kerweredd 2024 wurde von uns Buwe während zahlreicher, zumeist höchst amüsanter 
Zusammenkünfte verfasst. Die Zeichnungen stammen dieses Jahr aus der Feder von Daniel Klein. 
Die Kopien der Kerweredd entstanden mit freundlicher Unterstützung der VG Deidesheim. 

Wir wünschen allen Gästen der Deidesheimer Weinkerwe viel Spaß beim Feiern und viel 
Vergnügen beim Lesen dieser Schrift. 

Deidesheim, im August 2024 

Euere Kerwebuwe 



Oileidung

Ihr liewe Leit, macht eich bereit,
jetz is widder Kerwezeit!
Vorbei sinn Alltag un Probleme,
losst uns zusamme Schoppe hewe!

Feiernd bis in Morgestunde
wolln mir hier drehe unsre Runde.
Sehnsüchtich hän mir druff gewart,
10 Dach Halligalli in unsrer Stadt.

Doch bevor des alles darf beginne,
wolln mir uns zurückbesinne.
Highlights un Hännel aus em letschde Johr
tragen mir eich jetzt mol vor.



Zustand in de Woigass

„Die Woigass wird zur Feiermeile“, hot die Rhoipalz tituliert,
dodemit so mancher Umstand werd kaschiert.
Die Lücke links un rechts wern immer mehr,
bedauern dun mir Buwe des sehr.
Den Schwund an Woiständ versucht mer zu kaschiere
in dem mer Gutzelständ in de Woigass dut platziere.

An Stelle wus hot gewwe Weck, Worscht un Woi
kriegt mer jetz Churros un gebrannte Mannle, ach wie foi!
De besondre Charm der Woigass geht dahin,
seitdem’s Johr fer Johr wennicher Ständ mit denne besondere Holzkonstruktione sinn.
Eng an eng konnt mer do zamme hocke,
mit Fremme un Freunde gabs so manche Schoppe.

Vun de Stadt scheint die Veränderung so gewollt, mit mehr Platz werd geworwe,
fer uns is so en große Bestandteil der Kerwe gestorwe.
Manche ach aus Mangel an Personal mussten uffgewwe,
kinnen de große Asturm nimmi stemme.
Rapide steigende Standgebühre ä großes Hemmnis
das mer sich jedes Johr oilässt uff des Wagnis.
Doch vermeidbar sinn se uff jeden Fall die Fissematente,
die do gemacht wern um die schänschde Stände.

Stattdesse kiregt mer in de Woigass n riese Schreck,
Zelte un Schirme an jedem Eck.
Vum schänschde Woifeschd zum gröschde Zeltlager der Pfalz, Deisem macht’s vor,
wie mer des hiekriegt in weniche Johr.
Mir hoffen do findt ä Umdenke statt,
un mer die Kerwe fer Standbetreiwer un Besucher widder attraktiver macht.
Mir wolln e Woigass voll schäner Ständ
vum äne bis zum annre End;
voller Woi un guder Sache,
do bedienen sich die Menschemasse.

Positiv kinnen mir do es Sekthaisl raushewe,
des es seit 40 Johr jetz dut gebe.
Eiskalte Getränke un schäne Charm,
en Stand wie im beschde Kerwetraam.



König Fußball

Känich Fußball hot im Summer in Deitschland regiert
un annerschd als die letschde Johre hän mir uns net abgrundtief blamiert.
Fer de ganz große Wurf hots trotzdem net gelangt,
vum spätre Europamäschder aus Spanie wurd mer im Viertelfinale aus em Turnier 
verbannt.

Die Stimmung im Land war gut, ich konn nix schlechtes sage,
awwer im Hinnergrund war do äniches im Arge.
Im Geld oinemme is die Uefa spitze,
awwer vum Steier zahle wollen die nix wisse.
Iwwer ä Milliard stecken die sich in die Dasche,
fer die Koschte bitt mer de Steierzahler an die Kasse.

Vun Uefa zum Weltverband, dem sellwe korrupte Sumpf,
do wartet die FIFA mit ihrm neischde Trumpf:
WM 2034 in Saudie-Arabie, ach Gott wie schä
mir rollts die Fußnäggel nuff, wann ich des seh.
Die Winter-WM in Katar noch frisch im Kopp,
dausende Mensche hän dodevor ihr Lewe gelosst.

Es werd versucht mit Sportevents menschefeindliche Politik zu kaschiere
un paar geldgeile Deppe lossen des äfach bassiere.
Ball wern dann ach in Nordkorea große Turniere gespielt
wann de Diktator dort de Geldbeitel zieht.

Weg vun dem Kram zu erfreulichere Theme,
s dritte Johr in Folge is de FCK jetz widder in Liga zwä zu sehe.
Viel besser noch, bis zum Pokalfinale gabs kän Halt,
un im Halbfinale wurden sogar die Saarlänner rausgeknallt.
Im Finale hot mer sich dann knapp vum deitsche Mäschder besiege losse,
awwer nur uffem Platz, uff de Ränge wurden die Leverkusener uff gut deitsch gsacht 
verdrosche.
Än kläne Wimpel hot versucht mit em riesiche Deiwel zu konkurriere,
des war mehr wie en Klasseunnerschied, wie kommer sich bloß so blamiere.

Ach in de VG is fußballerisch was bassiert,
in Ruppschem un Forscht werd sich widder am Kicke probiert.
Mir fräen uns uff Derbys uffem Fußballparkett,
awwer gewwen eich Mieh, dass des Johr net widder abgemeldt werd!



In Deisem hämmer viele Erfolge zelebriert,
Platz 5 in de Bezirksliga un 99 Tore sin bassiert.
Vor äm Johr hab ich mers an dieser Stell gewünscht, jetz isses gschehe:
Die TuS aus Niederkirche war fer die blau-weiße nur grad noch so im Rückspichel zu 
sehe.
Trotzdem Gratulation zum Klassenverbleib,
un uff geile Derbys in de neie Spielzeit!

Net nur im Fußball is die TSG am Start,
ach beim Renne steht Qualität parat.
Iwwer 4*100 Meter Süddeitscher U18 Mäschder un dritter in de ganze Republik
Gratulation an eich 4 Buwe fer des Kunststick.
Glickwunsch ach an de ganze Veroi,
es wern 175 Johr TSG gfeiert, do kommer stolz druff soi.

Politik im Kleinen und Großen

Ach politisch war des Johr schun einiges los,
manche Ereignisse waren gar kurios.
Mir henn uns widder viel Müh gewwe un vor nix geniert
Und die wichtigste Neuigkeiten für euch analyisert.

Es wurd gewählt in Europa, in Deisem un de VG
Die Ergebnisse awwer, waren leider ned überall schä.
Doch fangen mer mol im klenne o,
und gucken was sich in Deisem un Umgebung hat gedo.

Fast in jedem Ort gabs Veränderung an der politischen Spitze,
einzig de Stefan Stähly in Niederkirche bleibt sitze.
In Ruppschem ist jetzt die CDU statt der FWG zu nenne,
der Wandel is ach eindeutig an de Frisur zu erkenne.
In Meckrem war des Johr bei de Wahl einiges los,
nach Stichwahl regiert dort jetzt die Silke Hoos.
Un in Forst, naja, do will sich wohl kenner wage,
Vielleicht könnt mer jo mol beim Hansel Fingerhut nochfrage.

Ach in Deisem en neie Stadtbürgermeister wurd gewählt, man kanns kaum glawe,
de Manne geht in sein wohlverdiente Ruhestand, nach all denne wilde Jahre.
20 Johr henn mir de Mannfred an de Spitze erlebt,
en mancher vun unsre junge Buwe, hat gar ned gewisst dass des ach annerschd geht.
Danke an der Stelle für dein lange Einsatz auf politischer Bühne,
mit so enner Amtszeit kann sich ansonste nur Frau Merkel rühme.
Mir henn nochmal nochgeguck, kää Fraa un ach kää Kinner, des scheint noch zu stimme,
wenns dir dehäm zu langweilig werd, dedn mir für dich widder en Platz als Aspi finne.



 
Des Wahlergebniss, sehr bürgerfreundlich, mer muss sich kä komplexe Name merke 
kenne,
„Herr Dörr“, so wird sich ach de neie Chef von Deisem nenne
Dieter, ach dir wünschen mir nommo alles Gute zum Wahlerfolg,
dass du vernünftige und mutige Entscheidunge triffst, im Sinne vom Ganze Volk.
Mir kennen uns jetzt schon e Zeit, doch eens sei nochmal betont,
ach bei dir gucken mir jetzt genauer hie, in de Kerweredd, do wurd noch kenner verschont.

Ach de Stadtrat gilts positiv zu erwähne, is besetzt mit lauter neie Leit,
ned nur meckern, sondern ach Verantwortung übernemme, des is die Jugend von heit.
Des Engagement hat anscheinend ach die Wähler bewegt,
und die Verantwortung in die Hände von neie Leit gelegt.
So viel junge Gsichter hot mer schun lang nimmi dort gsehe,
die Entwicklung dut uns Buwe ganz besonders frehe
Einige von uns, die bereits im Kerwebuwe-Ruhestand,
nemmen fortan die Entwicklung in Deisem selbschd in die Hand.

Ä Problem gibt’s allerdings noch an dere Gschicht,
die Mänschde sinn nämlich noch gar net vereidicht.
In zwä Monat hot die Verwaltung des net gschafft,
do wurd wohl e bissel viel Urlaub gemacht.

Doch ned über alle Ergebnisse kann man sich freue oder lache,
über manches muss man sich sogar bei uns in Deisem ernsthafte Gedanke mache.
Die Ergebnisse von de Europawahl henn gezeigt,
welches Gedankegut ach hier vor Ort weilt.
18% der Deisemer wählen die AFD;
des tut uns im Herze weh.
Egal was em zu so ner Entscheidung bewegt,
jeder sollt sich im klare soi, fer was die Partei wirklich steht.

Verbreitung vun Desinformation, Angst un Fremdefeindlichkeit,
woll ner die wirklich in Verantwortung sehe, in de heitige Zeit?
Selbst wenn es doch widder blos war die Wahl aus Protest,
sei Stimm so zu verschwende is mehr als grotesk.
Mir Buwe jedenfalls dun uns do klar distanziere,
un wollen liewer in bunter Vielfalt üwwer die Kerwegass flaniere

Wohie des führt kann man an unsre Nachbarn in Frankreich sehe,
tief gespalte zwische links und rechts dun die jetzt dostehe.
Gleiches gilt fer die USA,
beide politische Lager getrennt durch tiefe Gräwe sogar.
E Wahl wie in em schlechde Hollywoodstreife
un unnerirdisch, was die dun sich zukeife.



Sowas kann doch ned unser Vorbild soi, wie mer will regiere,
do können ach mir nur nommo appeliere:
Denkt liewer zwä mol nooch wem ihr eier Kreizel dut schenke,
nur zamme henn mir doch de doppelte Spaß, erst recht uff de Kerwe, beim Gläser 
schwenke.

Pfälzische Hoheiten

Neistadt hot schun immer die Krönung der pälzisch Woikänichin durchgführt,
un stolz die Repräsentantin von unsrem pälzer Woi in ihr Amt oigführt.
Vertrete hot se unser Heimat und zog die Leit in ihren Bann,
elegant und mit dem Wisse, was unser gude Pälzer Woi so kann.

Faschd wärs dies Johr annerschd worre,
e WoibotschafterIn als neue Rolle häts geewe solle.
Des wurd zum Glück gekippt, de Rabatz um die fehlende Kron war groß,
Die Antwort uff die Kritik ging awwer ach in die Hos.

En Weinbotschafter klingt politisch und des solls doch wirklich net soi, 
Unsre Hoheite iwwerzeugen ned mit Geschwafel, sondern mit Wisse, Feinheit un gudem 
Woi. 
Wenns en Mann wird, nennt mer’s Weinhoheit, 
der Gedanke war gut, aber ging doch net so richtig weit.
Warum soll der Mann kä Krone trage?
Wann schun dann richtig, ded ich sage!
Ach Traditione kennen sich wandle, 
geschlechterneutral und ohne Diskriminierung soll en jeder hier handle.
En Mann will mit Charm annre vun unserm Woi überzeugen? 
Is doch klasse, sollt mer ohnemme, un ihn empfange mit Freuden.

Es geht jo um die gude Pälzer Weine 
Un es is jo egal was do is zwische de Beine.
Awwer dann soll er auch e Kron hawwe, 
‘S muss belohnt werre, sich als Känich oder Prinz zu wage!



Fer nächschd Johr werd sich was iwwerlegt,
was hoffentlich net so denewe geht.
Guggen doch mol nach ins Nochberland, 
Rhoinhesse hot sich ach dezu bekannt.
Hoheite werrn do gewählt,
en Botschafter hätt denne grad noch so gfehlt.

In Württemberg isses ach ganz klar,
Tradition soll bleiwe, wie ses war,
awwer offen für Männer sinn se allemal
käm e Bewerbung fer e Königswahl.

Äner hot sich in de Palz schun getraut, 
mit Mut und Willenskraft macht er fer sich laut.
De Owärter kann nix fer die Rolle-Eskapade, 
kennt sich awwer beschtens aus mit de gute Forschder und Deisemer Lage.
Losst uns fer ihn die Schoppe hewe,
Manuel aus Forschd, du sollschd lewe!

Kerwegraus zu Niederkirchen

En neie Bügermäschder in de Verbandsgemä,
gibt’s jetzt bald kä Kerwe mehr?
So manches is als iwwerzwerch
bei unsere Nochber aus Nirrerkärch.
Kenn Kerwestart, sowas war bisher ubekannt,
do konnte se sich widder profiliere, des Ordnungsamt.

Un des obwohl laut Regeradar
kä ändi Regewolk zu sehe war.
Un mer frogt sich is des wohr,
sinn de Bürgermäschder un die beim Amt noch ganz klohr?
Bei de Gemä, do wackelt wohl de Schwanz mim Hund, 
wann mer zu so ner Entscheidung kummt. 
Manch Nirrekärcher ist heit noch sauer, 
doch hinnerher is mer immer schlauer.

Doch eigentlich liegt der Hund ganz wu annerschd vergrawe,
systematisch dun se die Selbschdverantwortung jedes enzelne unnersage. 
Fer jeden Forz muss enner de Kopp hie halte,
die Folge: unser Gsellschaft werd g’spalte. 
Die Amtsträger gar persönliche Strofe kenn kassiere, 
wenn in deren Verantwortung e Uglick dut bassiere. 



Na klar, werd vun denne jetzt vorher jegliches Risiko abgewoge
un statt zugelosse, werd eher verbote!
Wie soll des denn weiter gehe?
Kä änzig Opfer eines Uglicks dut uferstehe,
wann im Nochgang enner hinner schwedische Gardine dut kumme, 
der sich getraut hot un e Amt fer die Gsellschafft hot agenumme. 
Köpp müssen rollen wenn was bassiert, 
„Höhere Gewalt“ vor Gericht werd ignoriert. 
Die Motivation Verantwortung zu iwwernemme werd em so genumme, 
un all die Feschdelcher und ach Vereine duen immer mehr verkumme. 

E Umdenke von höchster Stelle werd do verlangt, 
POG und Standsicherheitsnachweis bei unserer Kerwe werd nimmi agwandt.
Gezählt sei sollem dem Sicherheitskonzept ihr Tage,
die Verantwortung und’s Risko werd  jedem änzelne Bsucher iwwertrage.
Im Sinne der Freiwilligkeit 
und ohne Haftbarkeit,
kann bleiwe, alles was sinnvoll erscheint, 
z.B. die Wasserfässer und Fluchtwege sinn gemeint, 
Doch am End soll kenner mim Vorwurf dürfe akumme, 
wege eich hab ich Schade genumme:  
Kerwe, betrete uff eigenie Gefahr,
so werd de unbeschwerte Kerwetraum widder wahr.

Gewidder gibt’s ball jedes Johr,
Wolkebrich kummen immer häufiger vor. 
Ihr liewe Leit wisst eich doch selbscht zu schütze, 
do missen die Amtsträger doch gar net so schwitze. 
Wann‘s brenzlich werd un Ugemach droht, 
bringen eich in Sicherheit bevors is zu spot. 
Doch so oder so, äns is klar, de Sohn vum Dörre Sepp, 
der braucht e neii Wetteräpp. 
Änie wo bloß die Sunn dut scheine
un alle Feschde mer kann feire!



Alle Jahre wieder

Apropos Sicherheitskonzept,
dem Dauerbrenner in unsrer Kerweredd.
Ach dies un letschd Johr wurd fer deier Geld
solch e Konzept fer die Kerwe bestellt.
Was dodro problematisch is,
fallt leider häufig unner de Disch.
Zunäschd e mol is net transparent
wofür genau mer welches Geld verwendt.
Die Betreiwer die jetz höhre Standmiete müssen zahle
hän verdient des zu erfahre!
An dem Konzept is ach net alles so toll,
wie mer als Besucher so glaawe soll.
Letschd Johr is e Audo mitte uff de Marktplatz marschiert,
ä Glick is do nix bassiert.
Manchmo dun se also zu viel un manchmol zu wenig sperre,
die Durchfahrt fer Krankewage konnt nämlich ach net immer gewährleistet werre.

Uns fallt do jemand oi,
der uff dem Gebiet Experte sollt soi.
De Leiter vun unserm Ordnungsamt
hot do wohl e Marktlück erkannt.
Statt dass er dut fer die VG Konzepte erstelle,
wurd des zum Neweerwerb gemacht, uff die Schnelle.
Fer uns en klare Interessenskonflikt,
uff de Verwaltung sieht mer des annerschd, do wurds äfach abgenickt.
Ball müssen mir uns dodemit awwer nimmi befasse,
in Zukunft wandelt en neue Leiter vum Ordnungsamt in unsre Straße.
Wenn was ins Rolle kummt begrüßen mir des sehr,
so wie’s in de letschde Johre war kummt mer nämlich uff kenn gemeinsame Nenner mehr.
Hoffentlich bricht e neii Zeitrechnug an,
wo mer widder ordentlich dischpudiere kann.
E gutes Miteinander wär wirklich foi,
awwer lossen eich äns gsagt soi:
Alles was iwwers Johr bassiert,
werd glei fer die nächschde Redd notiert.

Noch ä Anekdote vum Rande der Stadt,
die zeigt, dass Lena uff de Zielgerade wohl was verbroche hat:
Sunschd hots als gedauert, bis die nei Prinzessin am Ortsoigang hängt,
dies Johr hot mer do vorgedenkt.
Unser Prinzessin Anna hängt dort schun seit Tage,
dem Bild ihrer Vorgängerin gings ball ä Woch zu frieh an de Krage.
Lena, versproche, mir kinnen nix dodefor,
uff dei G’sellschaft freun mer uns ach in diesem Johr!



Bürokratisches Kerwebaum-Stellen

Ach des Baamstelle werd fer uns zur Qual,
do hot die Bürokratie widder zugschlage, wie jedes Mal.
Uns wurd gsagt mir solln am liebschde en Zahnstocher nemme,
ansunschde die Leit ganz weit weg sich müssen stelle.
Sitzunge, Protokolle un Powerpointpräsentatione wurden gemacht,
awwer an die äfachschde Sache net immer gedacht.
En zu kurze Baam dut net in die Halterung basse,
do konn mer des mit dem Stelle ach glei widder lasse.

Frieher muss die Veranstaltung dann ach soi,
sunschd nimmt de arme Dhof jo gar nix mehr oi.
Un die ganz Reihefolg wollten se umdrehe,
also erschd de Baam un dann die Rede.
Was mer dodemit erreiche wollt is uns schleierhaft,
vielleicht hot mer uff weniger Zuhörer fer die Kerweredd g’hofft.
Ach die Maße vum Baam mussten mir weitergewwe,
sunschd dürfen mir den Strauß gar nimmi stelle.
Ob mir hier noch erwünscht sinn is uns net ganz klar,
wär ohne uns iwwerhaupt noch jemand da?
Frieher hot mer sich g’frät, dass mer hier die Eröffnung bestreitet,
heit simmer wohl nur noch fers Marketing geeignet.

Was besondres fer de Baam hot mer sich in Ruppschem iwwerlegt,
un zwar ob mer glei zwä Kerwebääm in die Halterung steckt.
Wies dozu kam is uns net ganz klar,
mir wissen bloß, dass es so war.
So wies aussieht werds net kumme zu dere Attraktion,
ä Alternative hämmer awwer schon.
Es werd an de Ruppschemer Kerwe en Stand gewwe in beschder Lage
un die dehinner wern Küferbluse vun de Kerwebuwe trage.
Es is wohr, mir schenken dort aus so manchen gude Troppe,
kummen zu uns, fer de eiskälteschde Schoppe!



Alternatives Autofahren

Seit November 23 sin ach mir mobile on demand,
es langt schun die App, e bissel Kohle, zack is die Fahrt geplant.
Schun gehts los, geräuschlos un vielleicht bald sogar autonom,
an 468 Stopps verdält iwwer Neistadt un drei weidere VGs halten die schon.

Fer en preiswertere Schorle uff e annerie Kerwe fahre, des is jetz Realität,
Taxis, Bus un Bahn guggen do ganz schä bleed.
Fascht jeden Daach sieht mer die weiße Karosse iwwer die Woistroß gleide,
rund um die Uhr kanschd do zu un aussteige.

Vielleicht sollt so mancher des Agebot bedenke
un’s eigene Audo besser glei verschenke.
Ich kumm net drum rum eich zu verzähle,
wie sich manche hinnerm Lenkrad dun quäle.

Am Woiwerk mit Karacho uff de Baamstamm druff un unnerm Karre alles verrobbt,
do fasst mer sich beim vorbeifahre fassungslos an de Kopp.
Ach am Wasgau soll ähnliches schun vorkumme soi,
bloß geht’s do glei tief in de Grawe noi.
Die gelwe Engel, schun hän se’s Audo am Hoke
die Rechnung kummt bal, do brauchschd gar net froge.

Un newer de Grundschul in de Heumarktstroß,
ihr liewe Leit do is was los.
Die Latern werd gfühlt zwä mol in de Woch zsamme gfahre
un des geht schun so seit Jahre.
Die steht net so sicher wie glei unser Kerwebaum,
vielleicht braucht mer jo dort ach e mol en Absperrzaun!



Geschichten aus Deidesheim

In Deisem werd ach außerhalb vun große Feschde gern mol was getrunke,
scheinbar hot des manche gstunke.
De Woiprobierstand vum Winzerveroi
schätzt mer nimmi als modern genug oi.
Mir Buwe häns versucht, iwwers Johr darf do kenns ausschenke,
awwer an Woinachtsmarkt, Pimgschde un de Kerwe gehts,
des gibt em doch zu denke.

Des Ständel jongliert iwwer die Kerwe die gräschde Menschemasse,
awwer ä klänes Feschdl solls donn net schaffe?
Liewe Betreiwer, kriegts net in de falsche Hals, 
dass ihr dort zeh Daach ausschenken, uns Buwe gfallts.
Mir dedn nur gern öfters am WP en Woi genieße
uns dut bloß die Willkür verdireße.

Awwer ach em Winzerveroi is ä Malheur bassiert,
im Herbschd hab ich uff mein Schobbe Neie geguggt un gar nix kabiert.
Scheinbar war n Stern uffem Deisemer Wappe unnergange,
dies Johr wurd der awwer zum Glick widder gfunne.

Un des is ach gut so, mir brauchen unsern Winzerveroi,
iwwer die Johre gehn net nur bei uns immer mehr alde Woigüter oi.
Unser Ehemalige häns verzehlt, 12 Winzerhöfe wurden an äm Kerweowend durchquert,
heitzudach simmer bei weniger als de Hälft, do bleibt uns Buwe einiges verwehrt.

Die VR-Bank in Deisem wurd renoviert un war lang gschlosse,
 fer Bares hot mer wochelang in die Muttergemä fahre müsse.
Die Selbige schenkt aus Dank uns Deisemer en Geldautomat
der awwer laut Quittung des Geld noch uff Närrekärch fahrt.
Es is wirklich wohr, so stehts uffem Beleg,
en Geldautomat als trojanisches Pferd hab ich ach noch net erlebt.

An Pingschde is dodefor net nur s Geld in Deisem gebliwwe,
ach de Lambrechter Bock konnt uns dies Johr net entrinne.
Vun langer Hand geplant wars vum Ehepaar Schubing
wie des do vun statte ging.
En stolze Bock fer en stolze Preis,
5700 Eurone wurden gezahlt fer die Geiß.



Abschluss

Un jetzt kummt der große Aacheblick
Ab nochher soll eich strahle höchschdes Kerweglück!

Ihr Kerwebuwe halten eich bereit!
Losst eich die Schobbe fülle un macht die Kehle weit!

Ihr Schütze: Achtung glei hääßts Feier frei!
Ihr liewe Kolpingbläser zählt derweill uff drei!

Nun richtet uff de Deisemer Kerwestrauß,
de Kerweruf erschall in jedem Deisemer Haus!

Die Kerwe is eröffnet – losst uns die Schobbe hewe!
Die Deisemer Kerwe, die soll lewe!
Hoch, Hoch, Hoch!


